
Isumaginninnermut Naalakkersuisoqarfik
Departementet for Sociale Anliggender

Inatsisartuni ilaasortaq, Debora Kleist (IA)

Innarluutillit sulinerminni akissarsiarisartagaat pillugit § 36 naapertorlugu 
apeqquteqaammut akissuteqaat

Debora Kleist qutsavigerusuppara innuttaasut innarluutillit pillugit pingaarutilinnik 
apeqquteqarnera pillugu.

Naalakkersuisuini pingaartillugu anguniagaraarput inuiaqatigiinni sanngiinnerpaamik 
inissisimasut inuuniarnermikkut atugaasa isumassorneqarnikkut pinaveersaartitsinikkul-
lu pitsanngorsarnissaat. Taamaattumik Atugarissaarnissamut Ataatsimiititaliaq pilersin-
nikuuarput, pisortanit ikiorserneqartarnermi pitsaanerusumik agguaariaaseqarnissamut 
periarfissanik misissuisussamik Kisianni pisariaqartutut nalilersimavarput 1. juli 2010 
aallarnerfigalugu siusinaarluni pensionisiaqarneq qaammammut 1.000 kr.-imik qaffariis-
sallugu, tamannalu innuttaasunut innarluutilinnut iluaqutassaaq.

Siunissaq ungasinnerusoq isigalugu inuit inoqatiminnut akuujunnaartarnerat inuusaat-
sikkullu kingornuttakkanik pitsaanngitsunik pinaveersaartitsiniarneq anguniarlugu inut-
taasut amerlanerusut sulilernissaat Naalakkersuisut annertunerusumik iliuuseqarfiginiar-
paat. Kalaallit Nunaanni inuit katitigaanerisa allanngoriartornerata isumaginninnermut 
politikkimik siumut isigisumik, ilinniartitaanermut sulisoqarnermullu attuumassuteqartu-
nik, suleqateqarluni politikkeqarnissaq pisariaqalersippaa.

Naalakkersuisut inuiaqatigiinni sanngiinnerusortatsinnik suliniuteqarnerminni pingaartit-
sinnginnerannik tamanna peqquteqanngilaq. Paarlattuanik Naalakkersuisut suliniuteqar-
nertik pingaarnersiuiffiginiarpaat – tamatumuunakkut naleqassutsimik ineriartornissa-
mullu periarfissaqartumik politikkeqarnikkut. Taamaattumik Naalakkersuisut anguniar-
paat, innuttaasut sapinngisamik amerlanerpaat inuiaqatigiinni suleqataanissaat inuiaqa-
tigiinnullu attuumassuteqarnermik misiginissaat. Aatsaat taamaaliornikkut innuttaasut 
ikiorneqarnissaminnik ikorfartorneqarnissaminnillu pisariaqartitsisut inuunerinnerulersis-
sinnaavagut.

1 pillugu: 

Innarluutillit ullumikkut nalunaaquttap akunneranut 15 kr.-imik akissarsiaqarlutik illersu-
gaasumik sammisassaqarnissaminnik neqeroorfigineqartarput. Nalunaaquttap akunne-
ranut akissarsiaqarneq uani pineqanngilaq, kisiannili sammisassaqartitsinermi innuttaas-
unik innarluutilinnik ineriartuutigisinnaasaannik katsorsaatigisinnaasaannillu kaammat-
tuutigalugu akissarsiaqartitsineq pineqarpoq. Tamatuma kingunerisaanik Naalakkersu-
isut aaqqissuussinermik taassuminnga attassiinnarnissartik pilersaarutigaat.

Taamaattorli innuttaasut innarluutillit sannavinni il. il. illersugaasuni sulinissaminnut an-
nertuumik assigiinngitsunik piumasaqarfigineqartarput. Taamaattumik sammisassaqar-
titsinermi akigititamik qaffaanerup innuttaasut innarluutillit iseritaasa qaffasinnerulerne-
rannik kinguneqarnissaa qularnarpoq, soorluttaaq aamma maluginiarneqartariaqartoq 
sammisassaqartitsiniarnermi akigititap qaffannera siusinaarluni pensionisiallip pensioni-
anik nalimmassaasariaqarnermik kinguneqaratariaqarsinnaasoq. Isumaliutigineqartut ta-
makku eqqarsaatigalugit Naalakkersuisut nalilersimavaat innuttaasut innarluutillit anin-
gaasaqarniarnikkut atugarisaasa pitsanngorsarnissaat siusinaarluni pensionisiaqarnerup 
qaffanneqarneratigut naapertuulluarnerussasoq.

2 pillugu: 

2010-p ukiuata affaani siullermi innuttaasut innarluutillit 231-t sammisassaqartitsiniarluni 
akissarsianik pisimapput, tamanna nalunaaquttap akunneranik 145.124-inik /  2.176.860 
kr.-inillu naleqarpoq.

Aningaasaliissutigineqartunit 2.176.860 kr.-init 1.747.628 kr.-it utertitsinermut atorneqar-
put, sinnerilu 429.332 kr.-it innuttaasunut innarluutilinnut illuartinneqarsimasut atorneqa-
ratik.

3 pillugu: 

Sammisassaqartitsinermi akissarsiaqartitsineq 1998-imi eqqunneqarpoq, nalunaaquttap 
akunneranut 10 kr.-imik naleqartinneqarluni.

4 pillugu: 

Sammisassaqartitsininermi akissarsiaqartitsineq kingusinnerusukkut 2007-imi nalu-
naaquttap akunneranut 15. kr.-imut qaffanneqarpoq maannakkumullu suli atuulluni.

Naggataatigut erseqqissarusuppara, innuttaasoq innarluutilik nalinginnaasumik suliaqar-
toq innuttaasut allat assingalugit akissaasersorneqarlunilu akileraartinneqartussaammat.

Inussiarnersumik inuulluaqqusilluta

Maliina Abelsen
Isumaginninnermut Naalakkersuisoq


